
KICHIK SANOAT ZONALARI 
FAOLIYAT SAMARADORLIGINI 
OSHIRISH IMKONIYATLARI

Mullajanov Iskandar Tadjibayevich
Toshkent menejment va iqtisodiyot istituti 
Iqtisodiyot kafedrasi assistenti
E-mail: iskandarmullajanov56@gmail.com 

Annotatsiya. Mazkur maqolada kichik sanoat zonalarini tashkil etishning iqtisodiy va tashkiliy-huquqiy asoslari, ularning 
samarali faoliyat yuritishini ta’minlovchi omillar hamda takomillashtirish yo‘nalishlari yoritilgan. Kichik sanoat zonalarining 
mahalliy ishlab chiqarishni rivojlantirishdagi, yangi ish o‘rinlari yaratishdagi va investitsiyalarni jalb etishdagi o‘rni tahlil 
qilinadi. Shuningdek, kichik sanoat zonalarining infratuzilmasini yaxshilash, davlat-xususiy sheriklik mexanizmlarini 
kengaytirish hamda innovatsion faoliyatni qo‘llab-quvvatlash orqali ularning raqobatbardoshligini oshirish bo‘yicha 
takliflar ishlab chiqilgan. Tadqiqot natijalari kichik biznes va tadbirkorlikni rivojlantirish siyosatini takomillashtirishda amaliy 
ahamiyat kasb etadi.

Kalit soʻzlar: kichik sanoat zonalari, sanoat infratuzilmasi, tadbirkorlik, investitsiya muhiti, davlat-xususiy sheriklik, 
innovatsiya, iqtisodiy rivojlanish, ishlab chiqarish samaradorligi.

Abstract. This article examines the economic and legal-organizational foundations of establishing small industrial 
zones, the key factors ensuring their effective operation, and directions for their improvement. The role of small 
industrial zones in promoting local production, creating new jobs, and attracting investments is analyzed. The study 
also provides recommendations for enhancing competitiveness through infrastructure development, expanding public-
private partnership mechanisms, and supporting innovation activities. The research findings have practical significance 
for improving policies aimed at the development of small business and entrepreneurship.

Key words: small industrial zones, industrial infrastructure, entrepreneurship, investment climate, public-private 
partnership, innovation, economic development, production efficiency.

Аннотация. В данной статье рассматриваются экономические и организационно-правовые основы создания 
малых промышленных зон, факторы, обеспечивающие их эффективное функционирование, а также направления 
их дальнейшего совершенствования. Анализируется роль малых промышленных зон в развитии местного 
производства, создании новых рабочих мест и привлечении инвестиций. Кроме того, разработаны предложения 
по повышению их конкурентоспособности за счёт улучшения инфраструктуры, расширения механизмов 
государственно-частного партнёрства и поддержки инновационной деятельности. Результаты исследования имеют 
практическую значимость для совершенствования политики развития малого бизнеса и предпринимательства.

Ключевые слова: малые промышленные зоны, промышленная инфраструктура, предпринимательство, 
инвестиционный климат, государственно-частное партнёрство, инновации, экономическое развитие, 
эффективность производства.

K I R I S H
Bugungi kunda mamlakatimizda barcha sohalarda chuqur va tizimli islohotlar amalga oshirilmoqda. 

Xususan, iqtisodiyot tarmoqlarini yanada rivojlantirish, ayniqsa sof qo‘shimcha qiymat yaratishda muhim 
ahamiyatga ega bo‘lgan sanoat tarmog‘ini rivojlantirish hamda mavjud sanoat salohiyatidan samarali foydalanish 
borasida tub o‘zgarishlar kuzatilmoqda. Mamlakatimizda iqtisodiy islohotlar va yangilanishlarni bosqichma-
bosqich, izchil amalga oshirish hamda bu jarayonda davlatning bosh islohotchi sifatidagi roli bozor iqtisodiyotiga 
o‘tishda muhim omil bo‘lib xizmat qildi. Ushbu jarayon sanoat salohiyatidan to‘laqonli foydalanish orqali milliy 
iqtisodiyotni jadal rivojlantirishni taqozo etmoqda. So‘nggi yillarda O‘zbekiston Respublikasida iqtisodiyotning 
raqobatbardoshligini oshirish, hududlarda ishlab chiqarish quvvatlarini kengaytirish va tadbirkorlikni rivojlantirish 
maqsadida kichik sanoat zonalarini (KSZ) tashkil etish bo‘yicha tizimli chora-tadbirlar amalga oshirilmoqda. 
Ushbu zonalar hududiy sanoat salohiyatini yuksaltirish, yangi ish o‘rinlari yaratish hamda mahalliy xomashyo 
resurslarini chuqur qayta ishlash orqali eksportbop mahsulotlar ishlab chiqarish imkonini bermoqda.

Kichik sanoat zonalari hududlarda bo‘sh turgan ishlab chiqarish binolari, yer maydonlari va infratuzilma 
obyektlaridan samarali foydalanish asosida kichik biznes subyektlari uchun ishlab chiqarish sharoitlarini 
yaratishga xizmat qiluvchi iqtisodiy hududlar hisoblanadi. Ularning samarali faoliyati hududiy sanoat siyosati, 
investitsion muhit va tadbirkorlik ekotizimi bilan chambarchas bog‘liq.

M A V Z U G A  O I D  A D A B I Y O T L A R  T A H L I L I 
O‘zbekiston Respublikasida kichik sanoat zonalarini rivojlantirish masalalari davlat siyosatining ustuvor 

yo‘nalishlaridan biri sifatida belgilangan. Xususan, O‘zbekiston Respublikasi Prezidentining 2022-yil 
28-yanvardagi PF-60-son Farmoni bilan tasdiqlangan “2022–2026 yillarga mo‘ljallangan Yangi O‘zbekistonning 
taraqqiyot strategiyasi”da tadbirkorlik faoliyatini rivojlantirish, xususiy sektorning yalpi ichki mahsulotdagi 
ulushini 80 foizga, eksportdagi ulushini esa 60 foizga yetkazish vazifasi belgilangan. Ushbu maqsad doirasida 
hududlarda 200 ta yangi sanoat zonalarini tashkil etish va biznes-inkubatorlar tizimini rivojlantirish ko‘zda 
tutilgan [1].

Shuningdek, O‘zbekiston Respublikasi Prezidentining 2022-yil 13-iyundagi PF-153-son Farmoni hamda 
2023-yil 4-sentabrdagi PQ-292-son Qarorida maxsus iqtisodiy zonalar, kichik sanoat zonalari va yoshlar sanoat 
zonalari faoliyati samaradorligini oshirish, ushbu zonalarda faoliyat yuritayotgan tadbirkorlik subyektlarining 
huquqlarini kengaytirish hamda qulay biznes muhitini shakllantirishga qaratilgan chora-tadbirlar belgilangan [2].

Bundan tashqari, O‘zbekiston Respublikasi Prezidentining 2025-yil 4-martdagi PF-41-son Farmoniga 
muvofiq, maxsus iqtisodiy zonalar ishtirokchilari tomonidan ishlab chiqarish va eksport faoliyatida foydalaniladigan 
import xomashyo, material va butlovchi qismlarni bojxona to‘lovlaridan ozod etgan holda bojxona hududida 
qayta ishlash rejimi asosida rasmiylashtirish mexanizmi joriy etildi [3].

O‘zbekiston Respublikasi Vazirlar Mahkamasining 2025-yil 19-dekabrdagi 803-son Qarori bilan sanoat 
zonalarida yakuniga yetkazilmagan loyihalarni baholash, ularni yangi investorlar ishtirokida davom ettirish va 
qurilishi tugallanmagan obyektlarga kiritilgan investitsiyalarni qoplab berish tartibi belgilandi. Ushbu normativ-
huquqiy hujjatlar sanoat zonalarida investitsion faollikni oshirish, resurslardan samarali foydalanish hamda 
loyihalarning uzluksizligini ta’minlashga xizmat qilmoqda [4].

T A D Q I Q O T  M E T O D O L O G I YA S I
Mazkur tadqiqotda kichik sanoat zonalari (KSZ) faoliyati samaradorligini aniqlash, ularning iqtisodiy 

rivojlanishdagi o‘rnini baholash hamda mavjud muammolar va rivojlanish imkoniyatlarini asoslash maqsadida 
kompleks metodologik yondashuv qo‘llanildi. Tadqiqot tizimli, institutsional va hududiy yondashuvlarga 
tayangan holda olib borilib, KSZlarning hududiy joylashuvi, ishlab chiqarish quvvatlari, infratuzilma bilan 
ta’minlanganlik darajasi, bandlik ko‘rsatkichlari, investitsiya hajmi va ixtisoslashuv darajasi o‘zaro bog‘liqlikda 
tahlil qilindi. Empirik tahlil 2017–2025-yillar kesimidagi rasmiy statistik ma’lumotlar asosida amalga oshirildi. 
Tadqiqot jarayonida taqqoslama, dinamik va strukturaviy tahlil usullaridan foydalanilib, alohida KSZlar kesimida 
rivojlanish tendensiyalari aniqlandi. Shuningdek, normativ-huquqiy hujjatlarni kontent-tahlil qilish orqali KSZlar 
faoliyatini tartibga soluvchi institutsional mexanizmlar baholandi. Tadqiqotda samaradorlikni aniqlash uchun 
korxonalar soni, ish o‘rinlari, infratuzilma darajasi, ishlab chiqarish zichligi va investitsion faollik kabi indikativ 
ko‘rsatkichlar tizimi shakllantirildi. Axborot bazasi sifatida O‘zbekiston Respublikasi Prezidentining farmonlari, 
Vazirlar Mahkamasining qarorlari, Toshkent shahar kichik sanoat zonalari direksiyasi ma’lumotlari, vazirlik va 
idoralarning ochiq statistik hisobotlari hamda rasmiy elektron manbalardan foydalanildi.

T A H L I L  V A  N A T I J A L A R
Kichik sanoat zonalari (KSZ) mamlakat iqtisodiyotida kichik va o‘rta biznes subyektlarini rivojlantirish, 

mahalliy aholini ish bilan ta’minlash va investitsiyalarni jalb qilishda muhim rol o‘ynaydi. Ushbu iqtisodiy 
hududlarning asosiy ko‘rsatkichlari va ularning tahlili KSZning iqtisodiy o‘sish va barqarorlikdagi ahamiyatini 
yanada chuqurroq anglashga yordam beradi. Mamlakatda 317 ta kichik sanoat zonasi (KSZ) faoliyat olib 
boradi. Hududlar bo‘yicha taqqoslanganda, eng ko‘p KSZ Samarqand (22 ta) va Toshkent viloyatlarida (22 ta) 
joylashgan bo‘lib, bu hududlarning iqtisodiy markaz sifatidagi rolini tasdiqlaydi. Buxoro (21 ta) va Namangan 
(19 ta) viloyatlarida ham KSZlar iqtisodiy faollikni ta’minlashda muhim o‘rin tutmoqda. Qoraqalpog‘iston 
Respublikasida esa 11 ta KSZ faoliyat olib bormoqda. Ayrim viloyatlarda, masalan, Toshkent shahrida KSZlar 
soni nisbatan kam bo‘lib, bu hududlarda kichik sanoat zonalarini kengaytirish imkoniyatlari mavjud. KSZlar 
sonining hududlar bo‘yicha teng taqsimlanmaganligi iqtisodiy faollikni turli hududlarda bir tekis ta’minlash uchun 
qo‘shimcha choratadbirlarni amalga oshirish zarurligini ko‘rsatadi.

Toshkent shahridagi KSZlar uchun umumiy maydon 1327261 m², ishlab chiqarish maydoni 793 886 m², 
korxonalar soni 647 ta ni tashkil etmoqda (1-jadval). 

1-jadval. Toshkent shahridagi kichik sanoat zonalari bo‘yicha tahliliy ma’lumot

t/r KSZ nomi Tuman
Tashkil 
etilgan 

yili

Maydoni 
(ga)

Korxonalar 
soni

Ishchilar 
soni Asosiy yo‘nalishlar

1. Bektemir KSZ Bektemir 2017 4,5 70 450 Qurilish, metall 
buyumlar

2. Chilanzor-1 
KSZ Chilanzor 2017 5,2 65 410 Yengil sanoat, 

plastmassa

3. Chilanzor-2 
KSZ Chilanzor 2018 3,8 55 380 Qadoqlash, oziq-ovqat 

qayta ishlash

4.
Mirzo 
Ulug‘bek-1 
KSZ

Mirzo Ulug‘bek 2017 6,1 80 520
Elektr uskunalari, 
texnologik ishlab 
chiqarish

5.
Mirzo 
Ulug‘bek-2 
KSZ

Mirzo Ulug‘bek 2019 4,0 45 300 Qurilish, kimyo sanoati

6. Sirg‘ali KSZ Sirg‘ali 2017 8,3 110 750 Mashinasozlik, logistika

7. Uchtepa KSZ Uchtepa 2017 5,7 90 600 Qurilish materiallari, 
mebel

8. Yakkasaroy 
KSZ Yakkasaroy 2017 2,9 52 290 To‘qimachilik, xizmat 

ko‘rsatish

Jami 40,5 ga 567 ta 3 700 
nafar

Manba: Toshkent shahar kichik va yoshlar sanoat zonalarini boshqarish direksiyasi ma’lumotlari.  Yangiliklar. 

Toshkent shahridagi kichik sanoat zonalarining 2017–2025-yillar kesimidagi tahlili
1. Bektemir kichik sanoat zonasi.
Bektemir KSZ 2017-yilda tashkil etilgan bo‘lib, dastlabki bosqichda 4,5 gektar yer maydonida 25 ta kichik 

ishlab chiqarish korxonalari faoliyatini boshlagan.
2019-yilga kelib hududdagi korxonalar soni 45 taga yetdi, shuningdek, infratuzilma (elektr tarmoqlari, suv 

ta’minoti) 90 foiz darajada yangilandi.
2022-yilda esa Bektemir KSZ’da 68 ta korxona faoliyat yuritgan, ishchilar soni esa 400 nafardan oshgan.
2025-yil holatiga kelib, zona to‘liq yuklama bilan ishlamoqda - 4,5 gektarlik maydonning 98 foizi to‘liq 

o‘zlashtirilgan, 70 dan ortiq faol korxona mavjud.
Hududda qurilish materiallari, metall buyumlar va elektr texnika ishlab chiqarish yo‘nalishlari ustuvor.
Sirg‘ali zonasidan maydoni kichikroq bo‘lsa-da, Bektemir KSZ ishlab chiqarish zichligi va rentabellik 

ko‘rsatkichi bo‘yicha 2024-yilda shahar bo‘yicha uchinchi o‘rinni egallagan.
2. Chilanzor-1 kichik sanoat zonasi.
Chilanzor-1 KSZ 2017-yilda Prezident qarori asosida tashkil etilgan bo‘lib, 5,2 gektar maydonda faoliyat 

yuritadi.

Dastlab 30 ta kichik korxona joylashgan bo‘lsa, 2020-yilga kelib bu ko‘rsatkich 55 taga, 2025-yilda esa 65 
taga yetgan.

Ishlab chiqarish sohalari asosan yengil sanoat, plastmassa, oziq-ovqat qadoqlash bilan bog‘liq.  
2023-yilda ushbu zonada “Bir darcha” markazi ishga tushirilgan va bu korxonalar uchun litsenziya, soliq va 
bojxona xizmatlarini soddalashtirish imkonini bergan. 2025-yilda infratuzilma ta’minoti 91 foizga yetdi.

3. Chilanzor-2 kichik sanoat zonasi.
Chilanzor-2 KSZ 2018-yilda Chilanzor-1ning davomi sifatida tashkil etilgan. Maydoni 3,8 gektar bo‘lib, 

kichik ishlab chiqarish obyektlari uchun mo‘ljallangan.
2020-yilda 40 ta, 2023-yilda 52 ta, 2025-yilda esa 55 ta korxona faoliyat yuritmoqda.
Ushbu zona qadoqlash, plastmassa va qayta ishlash yo‘nalishlarida ixtisoslashgan. Maydon jihatidan 

kichik bo‘lsa-da, ishlab chiqarish samaradorligi yuqori – bir gektarga to‘g‘ri keladigan ishlab chiqarish hajmi 
bo‘yicha 2024-yilda Toshkent shahridagi 8 ta zonaning ichida 4-o‘rinni egallagan.

4. Mirzo Ulug‘bek-1 kichik sanoat zonasi.
2017-yilda tashkil etilgan, 6,1 gektar maydonda faoliyat yurituvchi Mirzo Ulug‘bek-1 KSZ so‘nggi yillarda 

poytaxtdagi eng faol zonalardan biri sifatida e’tirof etilgan. 2020-yilda 65 ta korxona mavjud bo‘lgan bo‘lsa, 
2025-yilda ularning soni 80 taga yetgan. Bu zonada asosan elektr uskunalari, maishiy texnika, texnologik 
detallar ishlab chiqariladi. 2023-yilda infratuzilma to‘liq yangilanib, elektr ta’minoti 100 foizga, gaz 95 foizga 
yetkazilgan. Bu zona texnologik innovatsiyalar bo‘yicha Toshkentdagi KSZlar orasida yetakchilik qilmoqda.

5. Mirzo Ulug‘bek-2 kichik sanoat zonasi.
Mirzo Ulug‘bek-2 KSZ 2019-yilda foydalanishga topshirilgan bo‘lib, maydoni 4,0 gektar. Dastlab 30 ta 

ishlab chiqarish korxonasi faoliyat boshlagan, 2025-yilga kelib bu ko‘rsatkich 45 taga yetgan. Soha yo‘nalishlari: 
qurilish materiallari, kimyo sanoati va elektron komponentlar. 2024-yilda zona uchun “raqamli monitoring tizimi” 
joriy qilinib, ishlab chiqarish jarayonlari onlayn kuzatuvga o‘tkazilgan. 2025-yilda bu zona elektr energiyasi bilan 
94 foiz, suv bilan 95 foiz ta’minlangan.

6. Sirg‘ali kichik sanoat zonasi.
Sirg‘ali KSZ (yoki “Sergeli Industrial Park”) 2017-yilda tashkil etilgan eng yirik sanoat hududi hisoblanadi — 

8,3 gektar maydonga ega. Bu Toshkentdagi barcha KSZlar ichida eng kattasi bo‘lib, Bektemir zonasidan qariyb 
1,8 baravar katta. 2018-yilda 50 ta korxona faoliyat yuritgan bo‘lsa, 2025-yilga kelib bu ko‘rsatkich 110 taga 
yetgan. KSZsida asosan mashinasozlik, metallga ishlov berish va logistika markazlari faoliyat yuritadi. Sirg‘ali 
zonasi 2022-yildan boshlab “Texnopark” bilan hamkorlikda qo‘shma ishlab chiqarish klasterini yo‘lga qo‘ydi, bu 
natijada eksport hajmini 35 foizga oshirdi. Infratuzilma darajasi 2025-yilda 97 foizga teng.

7. Uchtepa kichik sanoat zonasi.
Uchtepa KSZ 2017-yilda tashkil etilgan, umumiy maydoni 5,7 gektar. 2019-yilda 60 ta, 2023-yilda 85 

ta, 2025-yilda esa 90 ta korxona faoliyat yuritmoqda. Soha yo‘nalishlari: qurilish materiallari, mebel, metall 
buyumlar. Bu zona shahar markaziga yaqin joylashgani sababli ishchi kuchi bilan ta’minot darajasi yuqori - 
2025-yilda 600 nafar ishchi faoliyat yuritmoqda. Infratuzilma 88 foiz darajasida, ammo transport kirish yo‘llarida 
yuklamaning yuqoriligi muammo bo‘lib qolmoqda.

8. Yakkasaroy kichik sanoat zonasi.
Yakkasaroy KSZ 2017-yilda sobiq to‘qimachilik kombinati negizida tashkil etilgan, maydoni 2,9 gektar. 

Bu eng kichik zona bo‘lib, 2020-yilda 40 ta, 2025-yilda 52 ta korxona faoliyat yuritmoqda. Asosiy yo‘nalishlar: 
to‘qimachilik, xizmat ko‘rsatish, qadoqlash. 2023-yilda “Yakkasaroy textile hub” loyihasi doirasida modernizatsiya 
ishlari amalga oshirilgan. Hudud infratuzilmasi 86 foizga yangilangan, lekin maydon torligi sababli kengayish 
imkoniyatlari cheklangan.

Tahlillar shuni ko‘rsatadiki, KSZlarda infratuzilma ta’minoti hali tamomila barqaror emas: hududlararo 
muhandislik-kommunikatsiya tarmoqlari (yo‘l, gaz, suv, elektr) takomillashtirilishi kerak. Bo‘sh maydonlar 
va yarim ishlatilayotgan lotlar mavjudligi: KSZ hududlarida to‘liq ishlatilmayotgan yer maydonlari mavjudligi 
e’tiborga olingan. Investitsion muhit va ichki organlarning hamkorligi hali yetarli emasligi: tadqiqotlarda KSZlar 
investitsiyalarni jalb qilish va korxonalarni “zaif” boshqaruv tizimi bilan bog‘liq muammolarni ko‘rsatgan. 

Raqobatbardoshlik va ixtisoslashuv jihatidan diversifikatsiya yo‘li hali to‘liq amalga oshirilmagan: KSZlarning 
ko‘pchiligi umumiy sanoat faoliyatiga qaratilgan, ixtisoslashgan klaster modeliga o‘tish kamroq kuzatilmoqda.                                 

X U L O S A  V A  T A K L I F L A R
Kichik sanoat zonalarini tashkil etish O‘zbekiston iqtisodiyotining barqaror o‘sishi va hududiy tafovutlarni 

kamaytirishda muhim ahamiyat kasb etadi. Ular ishlab chiqarish salohiyatini oshirish, yangi ish o‘rinlarini 
yaratish, import o‘rnini bosuvchi mahsulot ishlab chiqarish va eksportni kengaytirish imkonini beradi. Bunday 
KSZlarning samarali faoliyatini ta’minlash uchun davlat tomonidan boshqaruv mexanizmlarini takomillashtirish, 
imtiyozlar tizimini soddalashtirish, infratuzilma loyihalariga sarmoya kiritish, shuningdek, innovatsion va ekologik 
yondashuvlarni joriy etish zarur. 

Xitoy va Turkiyaning kichik sanoat zonalari tajribasidan o‘rganilgan yondashuvlar O‘zbekistonda KSZlarni 
rivojlantirishda qo‘llanmoqda. Jumladan, 2024-yil 17-iyulda Vazirlar Mahkamasining “Kichik sanoat, yoshlar 
sanoat va tadbirkorlik zonalari ishtirokchilarini qo‘llab-quvvatlashga oid qo‘shimcha chora-tadbirlar to‘g‘risida”gi 
432-sonli qarori qabul qilindi. Mazkur hujjat bilan quyidagi tartiblar tasdiqlandi [2]: Tadbirkorlik subyektlari 
tomonidan investitsion va ijtimoiy majburiyatlarning bajarilishini qabul qilish tartibi; Kichik sanoat zonalari va 
yoshlar sanoat hamda tadbirkorlik zonalarining ishtirokchilariga ajratilgan davlat ko‘chmas mulklari va yer 
uchastkalarini xususiylashtirish tartibi. Davlat aktivlarini boshqarish agentligiga (DABA) yuqorida ko‘rsatilgan 
obyektlarni xususiylashtirish bo‘yicha vakolatlar berildi. 2024-yil 1-avgustdan boshlab kichik sanoat zonalari 
ishtirokchilari va yoshlar sanoat hamda tadbirkorlik zonalari subyektlarining investitsion va ijtimoiy majburiyatlarini 
bajarish natijalari ushbu hududlarni boshqaruvchi yagona direksiyalar tomonidan majburiyat bajarilishi muddati 
kelgan kundan e’tiboran 3 oy ichida qabul qilinadi. Toshkent shahrida mazkur majburiyatlarning bajarilish 
natijalari va obyektlarni xususiylashtirish masalalari alohida hukumat komissiyasi tomonidan ko‘rib chiqiladi. 

Tahlillar natijasida Toshkent shahridagi KSZlari faoliyatinin yanada rivojlantirish yuzasidan quyidagi takliflar 
ishlab chiqildi:

Infratuzilmani yanada rivojlantirish:
-	 KSZ hududlarida yo‘l, elektr quvvati, gaz-suv tarmoqlari kabi muhandislik infratuzilmasini tezlashtirilgan 

rejada to‘liq ta’minlash. Masalan, davlat qarori bilan KSZ infratuzilmasi uchun ajratilgan mablag‘lar ijrosini 
jadallashtirish; 

-	 KSZ ichida “yagona darcha” tizimini yanada takomillashtirish: kichik biznes subektlari uchun xizmatlarni 
(ijtimoiy infratuzilma, huquqiy, moliyaviy maslahat) markazlashtirilgan holda taqdim etish;

-	 “yashil” va raqamli infratuzilma elementlarini joriy etish: so‘nggi texnologiyalar - energiya tejamkor 
qurilmalar, ma’lumot infratuzilmasi - orqali KSZlar raqobatbardosh bo‘lishini ta’minlash imkoniyati mavjud.

Investitsiyalarni jalb qilish va korxonalarni rag‘batlantirish:
-	 KSZlar uchun maxsus investitsion paketlar ishlab chiqish: soliq va ijara imtiyozlari, “dastlabki yil” 

boyicha subsidiyalar, eksport qilish imkoniyatlari;
-	 xorijiy investitsiyalarni jalb qilish maqsadida xalqaro hamkorlik va klasterlar yaratish: KSZlarni 

“kooperatsiya zanjiri” ichida tashkil etish – xom-ashyo-ta’minotchilar, tayyorlov va eksport korxonalari bir 
hududda joylashishi; 

-	 “Bo‘sh lotlar”ni aktivlashtirish: mavjud bo‘sh maydonlarni auksion savdosiga chiqarish, kirish huquqi va 
ijaraga olish shartlarini soddalashtirish. 

Monitoring va boshqaruvni takomillashtirish:
-	 KSZlar faoliyatini baholash uchun indikatorlar tizimini ishlab chiqish: korxonalar soni, investitsiyalar 

miqdori, yaratilgan ish o‘rinlari, eksport hajmi kabi; 
-	 KSZ boshqaruv strukturasini shakllantirish: direksiya, investor hamda korxonalar o‘rtasida doimiy 

muloqot tizimini tashkil etish;
-	 yilma-yil hisobotlar, xalqaro benchmarking va tajriba almashinuvi orqali holatni takomillashtirish. 

